
	Abstract: Today, North Korea's possession of nuclear weapons, Iran's nuclear program, Russia-Ukraine in Europe, Israel-Iran in the Middle East, the age-old India-Pakistan conflict in South Asia, China-Taiwan conflict centers, the use of nuclear weapons is justified in the world community. increased the possibility and fears of the proliferation of nuclear weapons. The intensity of international conflicts remains very high, and almost all parties to these conflicts have large arsenals of nuclear weapons. In addition, in the situation of climate changes and energy problems, the increasing interest and need for nuclear energy creates security and stability dilemmas for the countries. In such conditions, research on nuclear safety issues becomes more relevant. In this article, we will try to focus and analyze the theoretical and methodological aspects of the problem of nuclear safety, with more emphasis on modern research.

MAQOLA HAQIDA
	Kalit so‘zlar: Yadroviy inqilob, Texnologik determinizm, Ratsional tiyib turish nazariyasi, Yadroviy renessans, Yadroviy ambivalentlik, Optimallashtirish nazariyasi, Yadroviy opportunizm.
	Annotatsiya: Bugungi kunda Shimoliy Koreyaning yadroviy qurollarga ega bo‘lganligi, Eronning yadroviy dasturi, Yevropada Rossiya-Ukraina, Yaqin Sharqda Isroil-Eron, Janubiy Osiyodagi azaliy Hindiston-Pokiston ziddiyatlari, Xitoy-Tayvan mojaro o‘choqlari jahon hamjamiyatida asosli ravishda yadroviy qurol qo‘llanilish ehtimoli va yadroviy qurollarning tarqalishidan xavotirlarni keskin kuchaytirib yubordi. Xalqaro mojarolar intensivlik darajasi juda yuqori bo‘lib qolmoqda va ushbu mojarolardagi taraflarning deyarli barchasida yadroviy qurollarning yirik arsenali mavjud. Bundan tashqari, iqlim o‘zgarishlari va energetik muammolar chuqurlashayotgan vaziyatda atom energiyasiga bo‘lgan qiziqish va ehtiyojlarning ortib borishi ham davlatlar oldida xavfsizlik va barqarorlik dilemmalarini yuzaga keltirmoqda. Bunday sharoitda yadroviy xavfsizlik masalalariga bag‘ishlangan tadqiqotlar yanada dolzarb ahamiyat kasb etadi. Ushbu maqolada biz zamonaviy tadqiqotlarga ko‘proq urg‘u bergan holda yadroviy xavfsizlik muammosining nazariy-metodologik jihatlariga e’tibor qaratish va tahlil qilishga harakat qilamiz. 

О СТАТЬЕ

	Ключевые слова: Ядерная революция, Технологический детерминизм, Теория рационального сдерживания, Ядерный ренессанс, Ядерная амбивалентность, Теория оптимизации, Ядерный оппортунизм.
	Аннотация: Сегодня обладание Северной Кореей ядерным оружием, ядерная программа Ирана, Россия-Украина в Европе, Израиль-Иран на Ближнем Востоке, извечный индийско-пакистанский конфликт в Южной Азии, китайско-тайваньские конфликтные центры, применение ядерного оружия оправдана в мировом сообществе возросшая возможность и опасения распространения ядерного оружия. Интенсивность международных конфликтов остается очень высокой, и почти все стороны этих конфликтов обладают крупными арсеналами ядерного оружия. Кроме того, в ситуации изменения климата и энергетических проблем растущий интерес и потребность в атомной энергетике создают дилеммы безопасности и стабильности для стран. В таких условиях исследования по вопросам ядерной безопасности становятся более актуальными. В этой статье мы попытаемся сосредоточить и проанализировать теоретические и методологические аспекты проблемы ядерной безопасности, уделив больше внимания современным исследованиям.


KIRISH
Insoniyat tomonidan yadro qurolining kashf etilishi xalqaro munosabatlar tizimiga katta o‘zgarishlar olib keldi. Bu birinchi o‘rinda xalqaro xavfsizlikni ta’minlashda yadroviy omilning shakllanishiga sabab bo‘ldi. Yadroviy omil o‘z navbatida yadroviy qurollarning tarqalishi, yadroviy tiyib turish, yadroviy qurollarni tarqatmaslik, yadroviy hujumga (ya’ni yadroviy tiyib turishga qarshilik ko‘rsatish) qarshi turish kabi masalalarni kun tartibiga qo‘ydi. Yadroviy texnologiyalarning ikki xil maqsadda qo‘llanilish imkoniyati tufayli yadroviy xavfsizlik masalasi yadro qurollarining tarqalishi va jismoniy yadroviy xavfsizlik kabi tarkibiy qismlarga bo‘linadi. Gap shundaki, yadroviy texnologiyalardan energiya ishlab chiqarish maqsadida foydalanish yoki ayni shu texnologiyalardan foydalangan holda yadroviy qurolga ham ega bo‘lish mumkin. Tinchlik maqsadlarida qo‘llaniladigan yadro obyektlari va yadroviy qurollar va ularni ekspluatatsiya qilish obyektlari ham birdek jismoniy yadroviy xavfsizlik tahdidlariga nishon bo‘lishi mumkin. Shu o‘rinda yadroviy qurollarning pirovard qo‘llanilishi esa harbiy va siyosiy maqsadlarni ko‘zlaydi va shundan kelib chiqib xavfsizlikning yana bir sohasi - yadroviy qurollarning tarqalishi masalasining dolzarbligini belgilab beradi. 
ASOSIY QISM
Yadroviy qurollarning tarqalishi masalasi murakkab jarayon va uning dinamikasini xalqaro munosabatlarning standart nazariyalari yordamida tushuntirib bo‘lmaydi. Ushbu masala ustida tadqiqotchilar yadroviy qurolning xususiyatlari, unga ega bo‘lgan davlatlarning maqsadlari, sabab va motivatsiyalaridan kelib chiqib qator izlanishlar olib borishmoqda. Ammo yadro qurollarining tarqalish holatlari va undan ixtiyoriy voz kechgan aktorlar, faqat tinch maqsadda qo‘llanish hollari va yoki umuman yadro qurollaridan xoli zonalar yaratish tashabbuslari - barchasi mavjud bo‘lgan vaziyatda ushbu hodisani tushuntirib beradigan universal nazariya ishlab chiqish imkonsizligicha qolmoqda. Yadroviy qurollar tarqalishi va yadroviy xavfsizlik masalalariga nisbatan nazariy yondashuvlarni tahlil qilar ekanmiz, bu borada turli-tuman nazariyalar va qarashlar mavjudligiga guvoh bo‘lishimiz mumkin. Shuni qayd etish lozimki, xalqaro munosabatlar tizimining transformatsiya jarayonlari ushbu masalaning va unga nisbatan yondashuvlarning ham transformatsiyasiga ta’sir ko‘rsatib kelmoqda.
Maqolani yozishda yadroviy xavfsizlikka bag‘ishlangan nazariyalar bayon qilingan asarlar va maqolalar matni tahlil qilindi, shuningdek tizimli tahlil, mantiqiy tahlil kabi usullardan foydalanildi. 
XX asrning o‘rtalarida yadro qurolining jahon sahnasiga kirib kelishi va AQSh tomonidan ilk bora yadro quroli qo‘llanilgani ortidan ikkinchi jahon urushi AQSh uchun muvaffaqiyatli yakunlangani yadroviy inqilob nazariyasining poydevori yaratilishiga sabab bo‘ldi. «Yadroviy inqilob» atamasini ilk bor Bernard Brodi o‘zining 1946 yilda chop etilgan «Absolyut qurol» asarida qo‘llab, shu vaqtgacha harbiy idoraning asosiy maqsadi urushda g‘olib chiqish bo‘lgan bo‘lsa, endi bundan buyon uning asosiy maqsadi urushni bartaraf etishda bo‘lishi lozim, deb fikr bildirgan edi. Ushbu nazariyaning taniqli tarafdorlari orasida T.Shelling, K.Vals va R.Jervislarni ro‘rsatib o‘tish mumkin. Yadroviy inqilob nazariyasiga ko‘ra, yadro qurolining kashf etilishi xalqaro munosabatlarga inqilobiy ta’sir ko‘rsatdi, chunki u dushmanlar tomonidan bo‘ladigan tahdidlardan absolyut xavfsizlikni kafolatlaydi. Ushbu qurolga ega bo‘lgan davlatga hech kim hujum qila olmaydi. Yadro quroliga ega bo‘lgan davlatlar orasidagi mojaroda hech qaysi taraf sezilarli g‘alabaga erisha olmaydi, chunki har qanday hujum muqarrar halokat bilan tugaydi. Shu bilan birga, yadro qurollari ularga ega bo‘lgan davlatlarga foyda keltirmaydi, natijada davlatlar hujumdan ko‘ra himoyaga ko‘proq e’tibor berib, mudofaa ustunligi uchun inqilob yaratiladi. Demak, ushbu nazariyaga binoan yadro quroli birinchi navbatda mudofaa qurolidir. Yadroviy qurollar davlatlar uchun xavfsizlikni ta’minlaydi va ularning xavfsizlik yo‘lida urush olib borish rag‘batlarini kamaytiradi. 
Shuningdek, xalqaro munosabatlarning realizm maktabi paradigmasi doirasida ishlab chiqilgan ratsional tiyib turish nazariyasi ham ushbu qurol turini xavfsizlik omili bilan bo‘gliq deb tushuntiradi. Ushbu qarashlarga binoan yadroviy qurollarning tarqalishiga davlatlarning milliy xavfsizlikni ta’minlashga intilishlari va xavfsizlikka tahdidning mavjudligi sabab bo‘ladi. Xususan, J.Mirshaymer fikricha, yadro quroliga ega bo‘lgan davlatga biror bir davlat hujum qila olmagan yoki uning hayotiy muhim manfaatlariga tahdid qila olmagan bo‘lardi, chunki bu dahshatli yadroviy javobga duch kelgan bo‘lardi. Shuning uchun davlatlarning o‘z xavfsizlik darajasini oshirish uchun yadro quroliga ega bo‘lishga intilishi hayratlanarli emas. J.Mirshaymer tadqiqotning empirik jihatiga e’tibor qaratgan holda o‘zining ’’Kelajakka qaytib: Sovuq urushdan keyin Yevropadagi beqarorlik’’ asarida Sovuq urushdan keyingi davrda Yevropada urush ehtimolining sezilarli darajada oshganiliga e’tibor qaratib, buni yadroviy qurollarga ega bo‘lgan Rossiya, Ukraina va Germaniya ishtirokida ko‘p vektorli mintaqaviy tiyib turish tizimini yaratish bilan oldini olish mumkinligini aytgan edi. Asosiy argument sufatida postsovet hududida va sharqiy Yevropada yangi davlatlarning yuzaga kelgani va tiyib turish vositalarisiz doimiy mojaroviy vaziyat yuzaga kelishi ko‘rsatilgan. Ukrainaning yadroviy quroldan voz kechishi bu konsepsiyani yo‘qqa chiqardi. Bu borada so‘z ketganda J.Mirshaymer o‘z intervyularidan birida agar Ukraina yadro quroliga ega bo‘lganda, Rossiya unga hujum qila olarmidi, degan ritorik savolni qo‘ydi. 
XX asrning 60-70-yillarigacha mashhur bo‘lgan nazariyalardan yana biri «texnologik determinizm» nazariyasidir. Unga ko‘ra hamma davlatlar yadroviy qurolga egalik qilishga intiladi, bu borada yagona to‘siq bu texnologik masaladir. O‘sha davrda ushbu g‘oya o‘z tarafdorlariga ega bo‘lgan va ko‘pchilik uchun salmoqli tuyulgan bo‘lishi mumkin. Ammo hozirgi davrda ilm-fan va texnologiyalar jadal rivojlanib ketdi va yadroviy qurollar ishlab chiqish texnik jihatdan muammo bo‘lmay qoldi. 
Sovuq urush davrida ikki qutbli qarama-qarshilik sharoitida yadroviy tiyib turish qisman bo‘lsada o‘z vazifasini bajardi deb hisoblashimiz mumkin. Bu davrda o‘rtadagi qarama-qarshilik qanchalik keskin bo‘lmasin, ikki yadroviy kuchga ega davlat - AQSh va SSSRning to‘g‘ridan to‘g‘ri to‘qnashuvi yuz bermadi. Ammo boshqa urush o‘choqlari ochildi, bu urushlar oddiy qurollar yordamida olib borildi. Masalan, Vyetnamda sotsialistik kuchlar AQShga qarshi, Afg‘onistonda mujohidlar SSSRga qarshi muvaffaqiyatli kurash olib bordi, ualrni qarshi tarafning yadro quroliga egalik qilishi to‘xtatib qola olmadi. Yadroviy inqilob va ratsional tiyib turish nazariyasi tanqidchilarining fikricha, bu hodisalar yadroviy inqilobning yuz bermaganligini anglatadi. Yadroviy qurolning qudratli tiyib turish kuchi xavfsizlik sohasidagi xalqaro raqobatni kamaytira olmadi. Bu nuqtai nazarni K.Liber va D.Press «Yadroviy inqilob afsonasi: Atom asrida kuch siyosati» asarida rivojlantirdi. 
Sovuq urush tugab, Sovet ittifoqi qulaganidan so‘ng yadroviy konfrontatsiya tahdididan xavotirlar boshqa davlatlar va mintaqalarga ko‘chdi. Mintaqaviy davlatlar turli yadroviy strategiyalarni tanlab o‘z yadroviy dasturlarini rivojlantira boshladi. Yadroviy sinovlarni boshlagan oltinchi davlat Hindiston bo‘ldi, undan so‘ng turli xavfsizlik vajlari bilan Isroil va JAR sinovlarni boshlab yubordi. Yaqin Sharqdagi davlatlar, xususan, Eron, Suriya, Liviya va Jazoir ham shu yo‘ldan ketadi degan gumonlar paydo bo‘ldi. Pokiston ham 1992 yilda yadroviy izlanishlar olib borayotganligini tan oldi. Yadroviy dasturni muzlatish bo‘yicha ko‘p yillik muzokaralar muvaffaqiyatsiz yakunlanib, 2006 yildan Shimoliy Koreya ham yadroviy davlatga aylandi. 
Mintaqaviy davlatlarning yadroviy strategiyalarini va pozitsiyalarini tahlil qilgan holda amerikalik tadqiqotchi V.Narang o‘zining «Zamonaviy asrda yadroviy strategiya: mintaqaviy kuchlar va xalqaro mojaro» (Nuclear Strategy in the Modern Era: Regional Powers and International Conflict. Princeton University Press, 2014) nomli asarida «optimallashtirish nazariyasi»ni bayon qilib berdi. Uning nuqtai nazariga ko‘ra, mintaqaviy davlat o‘z tashqi xavfsizligi, ichki siyosiy va iqtisodiy imkoniyatlari va cheklanishlariga javoban o‘zining yadroviy pozitsiyasini tanlashi va uni optimallashtirishi mumkin. Shundan kelib chiqib, V.Narang davlatning yadroviy siyosatini bashorat qilishni taklif qiladi. Birinchi o‘rinda davlatning xavfsizligi sharoiti - uning qudratli ittifoqchisi borligi va bevosita tahdidlarning jiddiyligi yadroviy siyosatni belgilashda hal qiluvchi ahamiyatga ega jihat deb qabul qilinadi. Qolgan omillar bu davlatning ichki vaziyatidan, ya’ni ijtimoiy-harbiy munosabatlar va resurslarning cheklanganligidan kelib chiqadi. V.Narang mintaqaviy davlatlar ushbu omillardan kelib chiqqan holda o‘z pozitsiyasini o‘zgartirishi mumkin deb hisoblaydi. Narang Pokiston, Hindiston, Xitoy, Fransiya, Isroil va JARning yadroviy pozitsiyalarini holat tahlili (case study) metodi orqali o‘rganib, ularning vaqt o‘tishi bilan qabul qilgan yadroviy strategiyalarini izohlab beradi. Narangning izlanishlari davlatlarning nima uchun aynan bu yadroviy pozitsiyani tanlaganini tushuntirib beradi. Muallifning fikricha, bu siyosatchilarga va tadqiqotchilarga davlatlarning muayyan yadroviy pozitsiyani tanlashiga sabab bo‘lgan o‘zgaruvchan omillar va strategiyasini o‘zgartiradigan sharoitlarni tushunishga yordam beradi. Narang K.Vals, R.Jervis va J.Mirshaymerlarning nuqtai nazarlarini rad etib, yadroviy qurolga ega bo‘lishning o‘zi oddiy mojaroni tizimli tarzda tiyib turish uchun yetarli emas degan xulosani bildiradi. Uning fikricha, tiyib turishning eng samarali shakli bu assimmetrik tiyib turish strategiyasidir. Muallif mojarolarga qarshi tiyib turish kuchlarini yaratishda shunchaki yadroviy qurolning o‘zi emas, balki yadroviy doktrina hal qiluvchi rolga ega deb xulosa qiladi.
Yana bir zamonaviy qarashlardan biri «yadroviy ambivalentlik» nazariyasi bo‘lib, u I.Abraham tomonidan taklif etilgan. I.Abrahamga ko‘ra, yadroviy qurollar tarqalishi masalasini tushuntirib beradigan yagona nazariya mavjud emas va yadroviy masalalar bilan shug‘ullanadigan bo‘lg‘usi tahlilchilar oldida turgan muhim vazifa bu - nima uchun dunyoning katta qismi yadroviy qurol yoki yadroviy energetikaga ega bo‘lishni istamasligini tushunishdir. Barcha tadqiqotchilar yadroviy qurollarga ega bo‘lgan davlatlarning motivlarini boshqa davlatlarga nisbatan ham qo‘llashga urinishadi. An’anaviy siyosiy tahlilning eng zaif jihati bu yadroviy energetikaga xos bo‘lgan ikki xususiyatlilikdir. Odatda yadroviy qurollarni tarqatmaslik siyosatining shakllanishi ratsionallikning yo‘qligi yoki davlat rahbarlarida ijobiy axloqiy sifatlar yetishmasligi bilan bog‘lanadi. Ammo I.Abraham fikriga ko‘ra, ikki xususiyatlilik (ambivalentlik) yaxshi yoki yomon yetakchi nazorati ostida bo‘lmagan tanlovdir. Bu texnologiyaning strukturaviy o‘ziga xosligi bo‘lib, «yaxshi» yoki «yomon» texnologik tanlovdan qat’iy nazar yadroviy texnologiyalarning ikki xususiyatliligi yo‘qolmaydi. Bu bosqichda texnologik ambivalentlik siyosiy noaniqlikka aylanadi. Qisqacha qilib tushuntirganda, yadroviy ambivalentlik siyosiy noaniqlikni yaratadi. Ushbu noaniqlik salbiy bashoratlarga olib keladi, bu bashoratlar asosida qabul qilingan hatti-harakatlar esa ushbu siyosat oldini olishga harakat qilgan natijaga olib keladi. Mana shu nomaqbul natija zamonaviy yadro qurollarini tarqatmaslik siyosati va nazariyasining ziddiyatini aks ettiradi. Bunga misol tariqasida Abraham Shimoliy Koreya va Hindistonni keltiradi. Dastlab siyosatchilar bu davlatlar yadroviy arsenal yaratmoqchi deb taxmin qilishdi. Xalqaro hamjamiyat texnologik ko‘makni rad etib, sanksiyalar qo‘llash siyosatini olib borish bilan noqonuniy yadro davlati paydo bo‘lishining oldini olish choralarini ko‘rdi. Har ikkala davlat o‘zini yadroviy qurolga ega davlat deb e’lon qilganida esa xalqaro hamjamiyatning preventiv siyosati o‘zini oqladi. I.Abrahamning maqolasida ta’kidlanishicha, avvaldan qo‘yilgan sanksiyalar va xalqaro hamjamiyatning salbiy siyosiy reaksiyasi bu ikki davlatda ichki foyda-zarar hisob-kitoblarini o‘zgartirib yuboradigan sharoitni yaratdi, ya’ni ularning yo‘qotadigan narsasi qolmaganidan so‘ng ular yadroviy qurolga ega bo‘lish qaroriga keldi. 
Yana bir diqqatga sazovor bo‘lgan yaqinda e’lon qilingan nazariya bu Mark S. Bellning «yadroviy opportunizm» nazariyasidir. Ushbu nazariya davlatlarning yadroviy qurol haqida nima deb o‘ylashlari va uni xalqaro siyosatda qanday qo‘llashlarini tushuntirishga harakat qiladi. Nazariya muallifining xulosasiga ko‘ra, yadro quroli davlatga qator tashqi siyosiy maqsadlarni ko‘zlashiga imkon beruvchi foydali vositadir. Unga ega bo‘lgan davlatlar uni turli usullarda qo‘llaydi, bu ularning turli siyosiy ustuvorliklari va maqsadlarida aks etadi. M.Bellning fikricha, yadroviy qurollar davlatlarning tashqi siyosatiga quyidagicha ta’sir ko‘rsatishi mumkin:
1. Yadroviy qurol agressiya qilishga yordam berishi mumkin;

2. Yadroviy qurol xalqaro siyosatda davlatning maqsadlari doirasi kengayishiga olib kelishi mumkin;

3. Yadro quroli davlatning mustaqilligiga yordam berishi mumkin (masalan, ittifoqchisi qarshi bo‘lib turgan ishni qila olish imkoniyatiga ega bo‘lishi mumkin); 
4. Yadroviy qurol davlat pozitsiyasining mustahkamlanishiga yordam berishi mumkin;

5. Yadro quroli o‘z qarorida mahkam turishga yordam berishi mumkin (misol uchun, bahslarda chekinishga moyillikni pasaytirish, status-kvoni himoya qilishga tayyor bo‘lish);

6. Yadro quroli kompromisga erishishga yordam berishi mumkin. 

Davlatlar turli strategik vaziyatlarda bo‘ladi, shundan kelib chiqqan holda turlicha siyosiy prioritetlarga ega. Ushbu prioritetlar har bir davlat uchun turlicha tashqi siyosat modellarini jozibali qiladi. Natijada davlatlar yadro quroliga ega bo‘lgandan keyin turlicha tashqi siyosiy xulq-atvorni yengillatish uchun ushbu qurolni qo‘llashadi. M.Bellning nazariyasiga ko‘ra, davlatlar yadro qurolini opportunistik tarzda xalqaro siyosatda o‘z pozitsiyalarini yaxshilash va o‘zini xavotirga solgan siyosiy maqsadlariga erishish uchun qo‘llaydi. Aynan davlatning strategik vaziyati yoki holati uning muayyan maqsad va hatti-harakatlarini belgilab beradi. Shu tariqa yadroviy qurol davlatlarga o‘z maqsadlariga katta erkinlik bilan erishishiga imkon beradi. 
Yadroviy xavfsizlikning nazariy-metodolgik jihatlari haqida so‘z borar ekan, bu borada katta izlanishlar olib borgan S.Saganning ishlariga nazar solish maqsadga muvofiq deb hisoblaymiz. Uning fikricha, ba’zi tadqiqotchilar butun dunyo bo‘ylab atom elektrostansiyalarining keng tarqalishi bilan «yadroviy renessans» yuz berdi deb shoshib iddao qilgan bo‘lishsa, hozirgi davrda yadroviy qurollar tarqalishi sabablarini tushuntirishga bo‘lgan ilmiy qiziqishlar renessansi sodir bo‘lmoqda. S.Sagan yadro energetikasi va yadroviy qurollar tarqalishi orasidagi o‘zaro bog‘liqlik, Yadroviy qurollarni tarqatmaslik shartnomasi va yadroviy rejimlarning yadroviy tarqalishga ta’siri kabi masalalarga bag‘ishlangan tadqiqotlarni tahlil qilgan holda bizga yadroviy xavfsizlik masalalari bo‘yicha nazariy ma’lumotlar bilan asoslangan ko‘proq case-study tadqiqotlari va miqdoriy tadqiqotlar zarur degan xulosaga keladi.
Shu o‘rinda Sharq tadqiqotchilarining ham yadroviy xavfsizlik va yadroviy qurollar tarqalishi masalalari bo‘yicha nuqtai nazarlarini keltirib o‘tish lozim deb hisoblaymiz. Adabiyotlar tahlili jarayonida Sharq tadqiqotchilarining asosan G‘arb olimlarining izlanishlari va nuqtai nazarlariga nisbatan munosabatlarini kuzatish mumkin. Jumladan, yadroviy qurollar tarqalishi diskriminatsiyasi haqidagi mulohazalarni bangladeshlik olim, Janubi-sharqiy universitet dotsenti S.R.Ferdous bildirib o‘tgan. Uning fikriga ko‘ra, G‘arb AQSh, Rossiya va boshqa davlatlarning yadroviy qurollar texnologiyalari va materiallariga ega bo‘lishini oqlaydi, ammo uchinchi dunyo mamlakatlari va arab dunyosiga esa buni man qiladi. AQSh ushbu davlatlarni yadroviy klubning istalgan a’zosiga nisbatan anchayin radikal va oldindan aytib bo‘lmaydigan harakatlarga moyil deb hisoblaydi. Tadqiqotchilarda ham agar ularning qo‘liga bu qurol tushsa, albatta qo‘llaydi degan ishonch mavjud. 
Shuningdek, pokistonlik tahlilchi F.H.Xon fikricha, G‘arb tahliliy doiralari va rasmiylarining Pokistonda yadroviy xavfsizlikning yo‘qligi borasidagi nuqtai nazarlari ikki asosiy xavfni yuzaga keltiradi: 
- G‘arbda ushbu tahdidning bo‘rttirilishi AQShni oxiri pushaymonlik bilan tugaydigan muayyan siyosiy qarorga olib kelishi mumkin;
- OAVning ushbu masalalarga davomli e’tibori AQShning niyatlariga nisbatan Pokiston paranoyasini kuchaytiradi. AQShning Pokiston ichki ishlariga aralashishi ehtimolidan qo‘rquvlar ushbu davlatni yadroviy xavfsizlikka tahdidlarni pasaytirish imkoniyatlariga diqqat qilish o‘rniga tashqi aralashuvga qarshi himoya choralarini qabul qilishga majbur qilishi mumkin. 
XULOSA
Yuqorida bayon etilgan fikrlardan kelib chiqib, shuni xulosa qilish mumkinki, yadroviy qurollarning paydo bo‘lishi haqiqatdan ham xalqaro siyosatda muayyan o‘zgarishlar va xalqaro munosabatlarga oid tadqiqotlarda esa yangidan yangi nazariyalar paydo bo‘lishiga olib keldi. Sovuq urush davrida yadroviy qurollar ziddiyatlarni ma’lum darajada tiyib turgan bo‘lsada, oddiy qurollar ishtirokidagi mojarolar ham yuz berib turdi. Sovuq urushning tugashi xalqaro munosabatlar tizimining transformatsiyasiga olib kelishi bilan yadroviy xavfsizlikka oid nazariy qarashlarning ham transformatsiyasi yuz berdi. Zamonaviy bosqichda ishlab chiqilgan deyarli barcha nazariyalar klassik realizm maktabining yadroviy inqilob va ratsional tiyib turish nazariyalarini tanqid ostiga oldi. Yangi taklif qilingan nazariyalarning tahlili ularning nisbatan egiluvchan va o‘zgarib turuvchi vaziyatlarga moslashuvchan ekanligini ko‘rsatmoqda. 
Shu bilan birga, tahlilchilar yadroviy xavfsizlikka bag‘ishlangan tadqiqotlarni yanada kengaytirish va chuqurlashtirish zarurlini ta’kidlamoqda. Bizningcha, ushbu tadqiqotlarni olib borishda samarali bo‘lgan usullardan biri bu - case study metodidir. Shuningdek, bu boradagi tadqiqotlarni boyitishda miqdoriy va sifatiy metodlarning o‘rni beqiyos ekanligini ta’kidlaymiz. Yadroviy qurollar va yadroviy energetikaning gorizontal kengayib borishi va yadroviy ambivalentlikni hisobga olgan holda tadqiqotchilarning yadroviy qurolsizlanish masalalariga ko‘proq e’tibor berishlari maqsadga muvofiq deb hisoblaymiz. 

